
Lefel: Mae’r dasg hon yn addas ar gyfer lefel Hyfedredd

Mae’r darn canlynol yn addasiad o erthygl a ymddangosodd yn ddiweddar yn ‘Y Faner Newydd.’ Dylai’r myfyrwyr ddarllen y darn gan gwblhau’r tasgau sy’n dilyn.

>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>
Yr Ymgyrch Ddarlledu

Mae'r ddadl ynglŷn â’r defnydd o'r iaith Saesneg ar Radio Cymru a S4C yn gwbl syml. Mater o ddau safbwynt cwbl wahanol ydyw.
Ar un llaw, mae Geraint Talfan Davies, a Huw Jones, Pennaeth S4C yn ceisio cyfiawnhau defnydd cynyddol o'r iaith Saesneg ar y cyfryngau. Mae'r bobl yma yn dilyn polisi bwriadol o Seisnigo'r gwasaneth darlledu Cymraeg am resymau ariannol - sef er mwyn ceisio denu mwy o wrandawyr a gwylwyr (y di-Gymraeg).

Sefydlwyd Radio Cymru a S4C er mwyn darparu gwasanaeth yn yr iaith Gymraeg - dyna'r rheswm dros eu bodolaeth. Ffolineb llwyr yw Seisnigo'r gwasanaeth er mwyn y  di-Gymraeg: mae ganddyn nhw ddigonedd o ddewis o sianeli Saesneg eu hiaith.

Mae Geraint Talfan Davies a Huw Jones wedi anghofio nad eu heiddo personol nhw yw'r cyfrwng. Eiddo cyhoeddus yw'r cyfrwng - y bobl biau'r cyfrwng. Ar y funud does ganddyn nhw ddim unrhyw atebolrwydd o gwbl, ac un o brif amcanion yr ymgyrch ynghylch darlledu yn yr iaith Gymraeg fydd sicrhau atebolrwydd y cyfryngau i'r bobl. 
Ar y llaw arall, dymuniad y Dr. Meredydd Evans a phob un sy'n byw o fewn yr iaith a'r diwylliant Cymraeg yw gweld y Gymraeg yn iaith fyw, fodern - yn gylch crwn cyfan yn amddiffyn y gwerthoedd sydd wedi eu costrelu yn yr iaith a'r diwylliant ei hun.

Tasg y cyfryngau yw cyflwyno gwasanaeth a fydd yn galluogi'r Gymraeg i fod fel y dywed y Dr. Meredydd Evans, "yn wasanaeth sy'n cyflwyno cwrs y byd trwy gyfrwng y Gymraeg".
Yn nwylo unigolion anatebol megis Geraint Talfan Davies a Huw Jones aeth y cyfryngau yn un o'r prif ffactorau sy'n tanseilio'r iaith. Mae gwasanaeth presennol Radio Cymru a S4C yn tanseilio gwaith pob athro sy'n ymdrechu i ddysgu termau a geiriau Cymraeg i blant, mae'n tanseilio pob geiriadur, pob rhestr termau newydd, ac yn tanseilio blynyddoedd o waith caled gan arloeswyr ym myd darlledu megis Eic Davies a wnaeth y Gymraeg yn iaith gyfoes ym myd darlledu chwaraeon. Mae "bregliach bas" wedi disodli iaith urddasol ar ein cyfryngau. Ni thrafferthir hyd yn oed i ddefnyddio termau a geiriau yr arloeswyr cynnar - geiriau sydd wedi dod yn rhan o'r iaith Gymraeg fodern.
Pa bwrpas cyhoeddi Geiriadur yr Academi pan fo cyflwynwyr Radio Cymru a S4C yn methu siarad Cymraeg syml cywir heb son am ddefnyddio a bathu termau newydd yn y Gymraeg fel y gwnaeth Eic Davies?

Pa ddiben i athro ymlafnio ddydd ar ôl dydd i gael plant i ddefnyddio Cymraeg gywir yn ysgrifenedig ac ar lafar pan fo darlledwyr yn eu boddi gyda'r fratiaith hyll sy'n tanseilio'r holl lafur caled? Pa gymhelliad i ddysgwr ddysgu iaith mor sathredig ac annaturiol? Pa bwrpas i fardd ganu cerdd yn y Gymraeg? Pa ddiben i neb siarad Cymraeg â'i blant neu ei

wyrion?

Bod yn gyfrwng diwyllio yw swyddogaeth iaith a phob cyfathrebu. Daeth cyfathrebu yn nwylo'r penaethiaid anatebol presennol yn gyfrwng dinistrio diwylliant a thanseilio gwerthoedd cymuned. Gadewch i ni roi nôl i iaith a chyfathrebu eu priod waith sef cynnal a chreu diwylliant, gwerthoedd a gwarineb.

Dyma'r frwydr fwyaf y mae ymgyrchwyr yr iaith erioed wedi ei hwynebu. Mae'n fwy na brwydr ffurflenni Cymraeg, mae'n fwy na brwydr arwyddion Cymraeg - dyma'r frwydr bwysicaf dros y blynyddoedd nesaf - brwydr y mae'n rhaid ei hennill.

Rydym yn galw felly ar i bob un sy'n caru'r iaith, ac yn dymuno ei gweld yn iaith fyw, fodern i ymuno yn yr ymgyrch ddarlledu gyda Chylch yr Iaith.
Sefydlwyd Cylch yr Iaith yn dilyn cyfarfod cyhoeddus gyda chynrychiolwyr o amryw fudiadau yn uno i greu un mudiad unedig i sicrhau bod y cyfryngau, yn hytrach na thanseilio a dinistrio'r iaith, yn chwarae eu rhan i'w gwneud yn iaith fyw fodern.

Er mwyn ennill y frwydr hon ac i ddangos mor ddifrifol yr ydym ni'n ystyried y mater, mae Cylch yr Iaith yn cynnal ymgyrch peidio â thalu Trwydded Radio a Theledu hyd nes y bydd Radio Cymru a S4C yn gyrff atebol, yn gweud eu priod waith sef darlledu yn yr iaith Gymraeg a hynny mewn Cymraeg gyfoes, gywir.
Ymunwch felly â’r Dr. Meredydd Evans yn yr ymgyrch i beidio â thalu trwydded darlledu hyd nes y bydd Radio Cymru a S4C yn atebol i’r cyhoedd ac yn mabwysiadu polisïau pendant fydd yn diogelu statws ac urddas yr iaith ar y cyfryngau.

>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>>
Tasg unigol:
· Crynhowch safbwynt Dr. Meredydd Evans
· Nodwch sut mae Cylch yr Iaith yn bwriadu gweithredu.
· Crynhowch yr hyn rydych yn ei wybod am safbwynt Huw Jones (yn ôl awdur yr erthygl.)
Trafodwch mewn parau / grwpiau: 

· Beth yw eich barn chi am chwarae caneuon Cymraeg ar raglenni Radio Cymru?
· Beth yw eich barn chi am brotest Cylch yr Iaith?
· Yn eich barn chi, oes dyfodol gan Radio Cymru?

